
MVULATSWINGA

Ndi tenda uri zwine vhathu vha zwi ṱoḓa nṱha ha zwoṱhe ndi 
nzumbululo ya Lufuno lwa Mudzimu kha matshilo a vho. Ndi 
kupfesesele kwonokwu kune kwa ri ṋea mutheo wa vhushaka ha 
mbiluni nae na gundo vhukuma ḽa vhutshilo ha tshikristo.  Ari 
ṱhogi “nḓivho ya ṱhohoni” zwi tshi kwama Lufuno lwa Mudzimu; 
ri ṱhoga nzumbululo nga ha vhutshilo hawe ngomu mbiluni dzashu. 
Ndi Muya Mukhethwa fhedzi ane a kona u ri ṋea izwi, nahone u 
ḓo zwi ita musi ri tshi elekanya nga ha Lufuno lwa Mudzimu, 
ri tshi dzhiela nzhele Lufuno lwa Mudzimu matshiloni ashu, na 
hone ra zwima heyo nzumbululo nga kha ipfi ḽo ṅwalwaho na nga 
thabelo.

U ṱanganedza uri Mudzimu u funa shango ḽothe lune a vhuya a 
rumela Yesu u fela zwivhi zwa vhathu vhoṱhe zwo leluwa. Hone u 
tenda uri Mudzimu u ni funa zwine a nga vhuya a tou rumela Yesu 
u ni fela naho o vha tshi khou zwi itela inwi ni noṱhe kha ḽifhasi 
ḽothe zwi nga konḓa u zwi tenda. 

Nga murahu ha miṅwaha minzhi ya u vha mukristo o ḓaḓaho, 
ndo fhedza ndo tshenzhema nzumbululo ya Lufuno lwa Mudzimu 
kha nṋe. Mudzimu, nga tshilidzi tshawe o ndzumbululela, 
nga Muya Mukhethwa, Lufuno lwawe nga nḓila ya tsini-tsini 
vhukuma. Nzumbululo yeneyo nthihi yo shandukisa vhutshilo 
hanga na vhushaka hanga na ene Mudzimu.

Thabelo yanga ndi ya uri, musi ni tshi khou ralo u vhala heyi 

bugu, ni ḓo wana nzumbululo yaṋu ya tsini-tsini, ya Lufuno lwa 
Mudzimu. Ndi ni ṱuṱuwedza u vhala nga u ongolowa zwavhuḓi, 
nga vhuronwane, ni i shumise sa ndededzi kha u ṱoḓa nḓivho 
nnzhi nga ha Lufuno lwa Mudzimu lune ra lu vhala bivhilini, 
na u elekanya nga ha ndimana na mihumbulo ine ya wanala kha 
masiaṱari a tevhelaho.

Mudzimu vha ni funa nga maanḓa! Na hone vha funa ni tshi 
ḓivha na u tshenzhema Lufuno lwavho ḓuvha ḽiṅwe na ḽiṅwe, 
kha masia oṱhe a vhutshilo haṋu, sa zwe vha ita vho kha nṋe. 
Zwenezwo, nga u ḓiṱukufhadza, ndi ni kumedzela heino bugu 
ndi tshi zwi ḓivha uri nga nnḓa ha Mudzimu, a thi tshithu, na uri 
nzumbululo ifhio na ifhio na kupfesesele ku ne nda vha nakwo 
kwa ipfi ḽa Mudzimu ndi nga tshilidzi tshawe fhedzi.

1

MUDZIMU VHA A NI FUNA

“Mudzimu o funa shango zwingafha-ngafha, a vhuya a ṋekedza 
Murwa wawe mu-bebewa-eṱhe, uri vhoṱhe vha mu tendaho, vha si 
lovhe, tshavho hu vhe u tshila tshoṱhe.”

- YOHANE 3:16 (Venda 1936)

Mudzimu vha ṱoḓa muṱa, na hone vha ṱoḓa u vha khotsi ashu. Ro 
sikelwa u vha na vhushaka na Mudzimu na uri ri vhe vharwa na 
vhana-nyana vhavho, ri tshile vhutshilo ho pfumaho, he Kristo 
a fela uri ṋea hone. Hezwi zwi amba uri vha ṱoḓa u vha vhubvo 
hashu, ri tshi ḓitika ngavho, ra vha funa, na hone ra vha tendela 
u ri funa. Vha funa ri tshi vha fulufhela na u vha swikelela musi 
ri na ṱhoḓea. Mudzimu vha ṱoḓa u vha na vhushaka ha tsini-tsini 
na riṋe.

Vhunzhi hashu musi ri tshi vhala John 3:16 ri i vhala nga 
muhumbulo wo ṱanḓavhuwaho. “Ihina, ndi a ḓivha uri Yesu o fela 
shango ḽoṱhe,” ri ralo ri tshi humbula, ngeno “shango” zwi sa ambi 
ḽinnḓa ḽo ḓalaho vhathu vhe Yesu a vha fela fhedzi. Yesu o fela 
muṅwe na muṅwe washu. Na inwi o ni fela.

Ngoho ya vhukuma ndi ya uri, na musi arali no vha ni tshi 

khou tshila kha shango ḽoṱhe ni noṱhe, Yesu o vha a tshi ḓo ḓi vha 
o fela inwi ni noṱhe. O vha a tshi ḓo ḓi vha o konḓelela lwendo 
lwoṱhe lwa maṱhupho a tshi itela inwi fhedzi. Mudzimu vha ni 
funa nga maanḓa na Lufuno lwavho lu ya nga hu sa fheli (Sedzani 
Yeremia 31:3).

Ḽiṅwe ḓuvha musi ndi tshi khou reila, Mudzimu vha amba na 
mbilu yanga vha ri, “Joyce, Iwe u tsha’nga tsha iṱo ḽanga.” Nda 
pfa swina ḽi tshi nkhevhedza ḽa ri, “Izwo a si hone u ḓihudza? U 
ḓi ita wa khwine - hii?” Zwenezwo nda humbula uri “ṱhaṅwe ndo 
vha ndi so ngo fanela u humbula nga u ralo.”

Musi ri tshi dzhiela nṱha uri ri vha vhuṱhogwa hani, na uri 
ri na mpho, talente, na vhukoni, zwi mangadzaho, kanzhi zwi 
hanedzana na nḓila yo ḓoweleaho ine ra ḓielekanya ngayo. 
Hone, ngoho ndi ya uri muṅwe na muṅwe washu o fhambana 
na muṅwe; o sikwa nga Khotsi nga nḓila yo fhambanaho na ya 
muṅwe. Mudzimu vha pfana na mivhala-vhala, ndi ngazwo vho 
ni sika ni sa fani na muṅwe, zwine zwa amba uri a vha ṱoḓi ni tshi 
ḓivhambedza na vhaṅwe kana u lingedza u nga sa vhaṅwe. Inwi ni 
o khetheaho kha Mudzimu sa zwe a ni sikisa zwone!

Musi ndo vha ndi tshi kha ḓi elekanya nga zwe Mudzimu 
vha amba na mbilu yanga, ndo ḓo ḓelwa nga tshifanyiso tsha 
mufumakadzi o ima suphamakete tsini na tshiṱhopho tsha maapula. 
Musi o a lavhelesesa a mbo isa tshanḓa uri a dobe ḽone - ḽone ḽine 
ḽa fusha maṱo awe. Ndi pfesesa uri mulaedza u ne Mudzimu vha 
khou fhirisa u amba u ri nṋe ndi “apula” ḽa khwinesa kha vho. Ndo 
vha ene-ene kha vho. Zwi nga vha zwi sa pfali, hone pfesesani, 
Mudzimu vha vhona muṅwe na muṅwe washu nga nḓila yeneyo. 
Mudzimu a vha khou ri inwi ni o khetheaho u fhirisa vhaṅwe lini, 
na hone vhaṅwe vhathu vhoṱhe a vho ngo luga. Vha khou ri roṱhe 
ri vha ndeme. Mudzimu vho zwi amba kha ipfi ḽavho, na hone 
ipfi ḽavho ndi ḽa muṅwe na muṅwe washu. Inwi ni apula iṱoni ḽa 

Mudzimu.

Nga tshifhinga itsho, a tho ngo kona u ṱanganedza zwe 
Mudzimu vha vha vha tshi khou lingedza u mbudza ngauri zwo 
vha zwi tshi nga zwo khakhea u vha na mihumbulo iyo yavhuḓi 
nga ha nṋe. Hone musi ho fhela maḓuvha a ngaho mavhili, nda 
vula bivhili yanga kha dziphisalema 17:8, nda mbo ḓi tou wana 
mafhungo o ntsedza tshifhaṱuwo: “Ntsireledze unga tsha’nga 
tsha iṱo, nkuvhatedze nga phapha dzau” (Venda 1936). Nda ri, 

“Mafhefho! Nga ngoho o vha e Mudzimu, Nṋe ndi tsha’nga tsha 
iṱo ḽa Mudzimu.” Hezwi zwo nnyita u ri ndi ḓipfe ndi o khetheaho 
misi yoṱhe musi ndi tshi elekanya ngazwo.  Ni a zwi ḓivha uri ni 
wavhuḓi kha Mudzimu, na u ri vha tama ni tshi ḓipfa no khethea, 
ni wa ndeme, no naka, na hone ni tshi khou funwa?

Muthu muṅwe na muṅwe mbiluni yawe u na u swela u funiwa. 
Ndi nḓila ye Mudzimu vha ri sika ngayo. Vhathu vhanzhi vha 
a tenda uri Mudzimu vho funa shango na u ri Yesu, Mudzimu, 
vho Mu funa, hone vhathu ri a konḓelwa u tenda u ri Mudzimu 
na riṋe vha ri funa nga nḓila yo khetheaho. Ipfi ḽa Mudzimu ḽi ri 
funza u ri Mudzimu vha a ri funa sa musi vha tshi funa Yesu, u ya 
nga Yohane 3:16. Na hone vha tama u tevhutshela ulwo Lufuno 
lwavho na phaṱhutshedzo kha matshilo ashu u tou fana na zwine 
vha funa na u fhaṱutshedza Yesu. Yohahane 5:20 I ri, “Ngauri 
Khotsi u funa Murwa wawe, u mu sumbedza zwoṱhe-zwoṱhe 
zwine a shuma; huno u kha ḓi ḓo mu sumbedza mishumo i fhiraho 
iyo, uri ni kanuke.”

Mudzimu vha khou ri hafha, “Ndi khou ita mishumo heyi 
mihulu nga kha Yesu, na mishumo i fhiraho iyi nga kha Yesu, 
u ri ni kanuke” (u ya nga nṋe). Mudzimu vha khou u ṱoḓa u ri 
akhamadza nga u i ta mishumo mihulu vha tshi itela dakalo lashu 
na u ḓifhelwa hashu.

Ri a vhala hedzi ndimana, hone ra xeletshelwa nga mulaedza 
wa zwine Mudzimu vha tama u ita, vha sa iteli riṋe fhedzi, vha 
tshi shuma nga kha vho riṋe. Vha tama ri tshi sedza kha mishumo 
mihulu ye vha i ta nga Yesu ra kona u tenda u ri vha tama u 
ita mishumo mihulu nga kha riṋe. Kha Johana 14:12 Yesu u ri, 

“Ngoho, ngoho, ndi a ni vhudza, a tendaho nṋe u ḓo shuma-vho 
mishumo ye nda ita, na i fhiraho iyo u ḓo shuma, ngauri nṋe ndi 
ya ha Khotsi.”

Mudzimu vha itela vhathu zwithu zwinzhi ḓuvha ḽiṅwe na 
ḽiṅwe ngauri vha a vha funa, ngeno vhone vha sa zwi vhoni. Sa 
tsumbo, humbulani, ḓuvha ḽiṅwe na ḽiṅwe musi ḓuvha li tshi bva, 
ḽi bvela nṋe na inwi. Maḓuvha a fhufhuma u ya nga mivhala yao 
a tshi itela dakalo ḽashu. Shango ḽe Mudzimu a ri sikela ḽo nakesa, 
na hone vha tama uri ri ḓifhelwe ngaḽo! Buguni ya Genesi ri vhala 
uri Mudzimu vho ṋea muthu ndango vha ri a shumise zwoṱhe zwi 
re khaḽo u shumela Mudzimu na muthu.

Musi mvula i tshi ḓa nga khalaṅwaha yayo, i nela inwi. Musi 
mahaḓa a tshi wa, a wela inwi. Ṋayo dzaṋu dzi laelwa nga Murena, 
nahone iṱo ḽawe ḽi dzula ḽi kha inwi.

Doiteronomio 7:9 I ri, “U ḓivhe-ha uri Yehova Mudzimu wau 
ndi Ene Mudzimu, Mudzimu ane a fulufhedzea, ane a vhofha 
mulanga wa khwaṱha. Vhane vha mu funa vha tevhedza dzindaela 
dzawe u vha ita nga vhuthu u swika lushakani lwa maḓana a na 
fumi.”

Lufuno lwa Mudzimu kha riṋe a lu gumi na hone ndi Lufuno 
“naho”. Vhunzhi hashu ri humbula uri Mudzimu ro tou vha kunga 
nga u balelwa na u shaedza hashu, izwo a zwi konadzei. Zwi si na 
ndavha uri no itani, ni nga si kone u thivha Lufuno lwa Mudzimu.

Lufuno a si tshithu tshine Mudzimu a tou ita, ndi zwine a vha 

zwone. Arali ni tshi humbula uri no tshinyesa lune Mudzimu a 
nga si ni fune, a ni khou humbula zwavhuḓi, dindi na u tsa hani, 
li nga si kundise Mudzimu u ni swikelela vha ni ṱomola dindini 
ḽeneḽo. Vha na pulane ya u ni vhuyedzedza. Mudzimu a vha tou ni 
hangwela zwivhi zwaṋu fhedzi musi ni tshi ḓisola lwa ngoho, hone 
vha dovha vha zwi hangwa na u zwi ṱusa vhunga vhubvaḓuvha 
vhu kule na vhukovhela. (Dziphisalema 103:10-12 AMP)

Ni nga ri, “Ndo ṱanganedza Yesu mbiluni yanga, na hone ndi 
a Mu funa’’. Zwino ndi khou ni vhudzisa, ni tenda zwingafhani 
zwauri Mudzimu u a ni funa?

Lufuno lwa Mudzimu lu sa fheli, lu si na mikano ndi mulaedza 
wo leluwaho, hone lu fanela u vha lwone mutheo musi o lu adza 
matshiloni ashu uri ri ṱalukanye zwithu zwoṱhe. Ndi a tenda uri 
ndi mathomo a phodzo ya zwithu zwoṱhe kha matshilo ashu.

Zwi sina ndavha uri ni khou guda mini na hone zwi konḓa 
zwingafhani u zwi guda na u ṱoḓa zwithu zwa Mudzimu, arali ni 
sa ṱanganedzi zwauri o ni funa nga fhedzi na hone lu sina mukano, 
a ni nga koni u bvelela kha u tshimbila navho. Ri ṱanganedza kha 
Mudzimu nga lutendo, hone lutendo lune lwa shuma nga Lufuno 
(Vhagalata 5:6). Arali ra sa ṱanganedza Lufuno lwa Mudzimu, ri 
nga si kone u ṱanganedza zwiṅwe zwithu.

Lufuno lwa Mudzimu lu ita uri ri kone u tshila ri si na nyofho 
(1 Yohane 4:18), zwine zwa vha zwone zwa ndeme kha u ḓifhelwa 
nga vhutshilo na u khunyeledza vhuyo hashu. Ni a ṱanganedza nga 
fhedzi naa Lufuno lwa Mudzimu? Lwone a lu rengisiwi, ni nga si 
kone u lu renga nga u ita mishumo mivhuya…zwine na nga kona 
u ita ndi u tou ṱanganedza, u ṱanganedza, na u ṱanganedza.

2

NDO LUGA LWO LINGANELAHO 
NAA?

“Huno fulufhelo a ḽi ṱhavhisi dziṱhoni, ngauri Lufuno lwa Mudzimu 
lwo tevhutshelwa dzimbiluni dzashu nga Muya Mukhethwa we ra 
ṋewa. Ngauri Kristo o ri, ri tshee vhahoṱa a fela vhatshinyi nga 
tshifhinga tshenetsho tshi iteaho. A si kanzhi muthu a tshi fela o 
lugaho. Tshivhuya kani, muthu khamusi a nga ri: litshani ndi fele 
zwivhuya. Lufuno lwawe lwa u ri funa, Mudzimu u lu vhonadza 
nga nge Kristo a ri fela ri tshee vha-ita-zwivhi. 

Zwino-ha ro itwa vho lugaho nga malofha awe, zwino ro no simesa 
u vha vho tshidzwaho kha mbiti nga malofha awe. Ngauri arali ro 
pfumedzanywa na Mudzimu nga lufu lwa Murwa wawe ri tshee 
maswina, ro pfumelwa ri nga simesa u tshidzwa nga vhutshilo 
hawe.”

- VHAROMA 5:5-10 (Venda 1998)

Zwi a leluwa u tenda uri Mudzimu u a ri funa tenda ra si ṱapanyedze. 
Thaidzo ndi ya uri vhathu vhanzhi a vha ḓifuni, zwa dovha zwa 
ita uri vha vhone u nga Mudzimu ha vha funi na luthihi. Fhedzi 
Bivhili i ri, “Muthu u tou vha mini u tshi mu elelwa?” (Dzipsalme 
8:4). Ri zwivhumbiwa zwa Mudzimu, u a ri funa ngauri u a ri 

funa. U pfi Lufuno (II John 4:16). Mudzimu u a ri funa ngauri u 
funa uri funa. 

U a ri funa ngauri ri vha vhuṱhogwa. Zwi amba uri ro khethea 
nahone a hu na a no nga riṋe. A no ngo fanela u nga nṋe, na 
vho inwi a tho ngo fanela u nga vho inwi. Ni ḓo tambula arali 
na fhedza vhutshilo haṋu ni khou ḓivhambedza na vhaṅwe na u 
ṱaṱisana navho. Zwoṱhe zwi ita uri ni ṋee swina tshikhala tsha u ni 
vhudza uri a ni koni tshithu. Ngoho ndi ya uri kha Mudzimu a hu 
na o “lugaho tshoṱhe”. Yesu o vha o “lugaho tshoṱhe” vhudzuloni 
hashu. O badela zwivhi zwaṋu a dovha a dzhia na ndaṱiso ye ya 
vha i yaṋu.

Bivhili i ri zwino-ha ro itwa vho lugaho nga malofha awe, 
(Vharoma 5:8-9) zwino ro no simesa u vha vho tshidzwaho kha 
mbiti nga malofha awe.

Hezwi ndi tsumbo ine nda khou humbula uri Mudzimu u 
vhona vhutshinyi na vhukhakhi. Humbulelani ṅwana muṱuku, a re 
na miṅwaha miraru kana miṋa, u dzula o sedza mme awe vha tshi 
khou ita mishumo ya hayani. U funa mme awe nga maanḓa lune 
a dzhia na kubakete kwa maḓi na kulabi a yo ṱanzwa fasiṱere nga 
phanḓa. U ṱanzwa fasitere zwavhuḓi a dovha a dzhia bammbiri a 
phumula.

Na zwino fasiṱere ḽo fhedza ḽo ḓola tshisibe, fhedzi musidzana 
o shumisa labi ḽa mme awe ḽi no kona u phumula. Zwino, a vhuya 
a dzhena a amba nga kuipfi kusekene a ri, 'Mmawe, mmawe, ndo 
vha ṱanzwela fasiṱere ḽavho.  Ndo vha itela mushumo wavhuḓi, ndi 
a vha funa mmawe.’’

Mme nga Lufuno vha ri, “Yo, ndi mushumo wavhuḓi we na ita. 
Ndi khou livhuwa u thusiwa.” Zwino nga u ṱavhanya ṅwana a tshi 
tou vha kha zwiṅwe, mme vha phumula mashika oṱhe e a ita. Nga 



13

murahu vho ḓo ṱuṱuwedza musidzana wavho uri a humbele thuso 
uri a kone u shuma nga nḓila yone.

Hezwi ndi zwine Mudzimu a ri itela, ngauri ri a zwi ḓivha 
zwauri kha vha funaho Mudzimu, zwoṱhe zwi a shumisana, zwa 
isa havhuḓi, kha vho tshidzwaho nge vha nangiwa (Vharoma 
8:28). Arali ni tshi khou ita nga nḓila ine na ḓivha uri zwi itiswa 
zwone, ndi zwine Mudzimu a khou lavhelela kha inwi. U a kona 
na u thusa u ri ni bvelele arali na isa phanḓa na u mu ṱoḓa. U ḓo ni 
shandukisa na fana nae. (II Vhakorinta 3:18).

“Ngauri o rumiwaho nga Mudzimu, u amba zwe Mudzimu a 
amba, ngauri ha ṋei Muya nga u tou ela. Khotsi u funa Murwa, o 
kumedza zwoṱhe tshanḓani tshawe” (John 3:34-35).

Ḽiṅwe ḓuvha ndi tshi khou vhala hei vese, ndo lila nga dakalo 
musi ndi tshi humbula uri Mudzimu ho ngo ri fha Muya wawe nga 
u tou ri kalela. Ha ri fhi nga zwiṱuku nga zwiṱuku. Ene-ha ane a 
kona u simesa u kalula u shuma, zwine zwa fhira zwoṱhe zwine 
ra humbula na zwine ra elekanya, nga maanḓa ane a khou shuma 
kha riṋe (Vhaefesa 3:20).

Kha Doiteronomio 7:67, “Mudzimu vha ri, ngauri ni lushaka 
lukhethwa lwa Yehova Mudzimu waṋu. Yehova Mudzimu waṋu 
o ni nanga kha tshaka dzoṱhe dza shango uri ni vhe vhathu vhawe 
vhukuma. Yehova a tshi ni ṱalula a ni nanga kha tshakha dzoṱhe 
ha ngo ita nga u na vha vhanzhi, huufha ni lushaka luṱuku kha 
tshakha dzoṱhe.’’

Ndi tshiṅwe tshithu tshi no takadza. Mudzimu vha ri, ndo 
ṋekedza Lufuno lwanga ndi tshi itela vho inwi, ndo ni vhudza 
uri ni vha khethwa. Ndo ni vhudza uri ni vha vhuṱhogwa. Ndo ni 
nanga, hu si ngauri ni vha khwine lini, ndi ngauri ndi a ni funa. 
Ni a ḓivha zwine Mudzimu a ṱoḓa ni tshi ita ṋamusi? U ṱoḓa 
ni tshi ṱanganedza Lufuno lwawe. Litshani u vhudza Mudzimu 



14

tshiṅwe na tshiṅwe tsho khakheaho nga ha inwi, nahone a ni mu 
mangadzi. U ḓivha tshiṅwe na tshiṅwe nga inwi hu tshi katelwa 
na vhukhakhi he na vhuya na vhu ita, musi a tshi ni dzhenisa kha 
vhushaka hawe na inwi.

Thaidzo khulwane ine vhunzhi hashu ra vha nayo ndi ya uri a 
ri ḓifuni. Nga nṱhani ha hezwo a ri tendi uri Mudzimu u a ri funa 
na uri na muṅwe muthu a nga ri funa. Ri humbula uri vha nga 
ri funa hani? Nṋe, nda funwa ndi mashikani mangafha! Arali u 
tshi khou tenda uri a u muthu wavhuḓi u ḓo tshila nga nḓila i si 
yavhuḓi. Ngoho ndi ya uri a ni koni u hulela tshifanyiso tshine na 
vha na tsho nga ha inwi muṋe.

Thaidzo khulwane ye nda vha ndi nayo yo vha i ya uri a thi ḓifuni, 
nahone ndo fhedza tshifhinga tshinzhi ndi tshi khou lingedza u 
ḓishandukisa nda vha zwine nda funa u vha zwone. Tsumbo, ndo 
vha ndi tshi humbula u nga ri ndi a ambesa. Zwino ndi ḓo lingedza 
u fhumula. Musi ndo fhumula, ndi ḓelwa nga mutsiko, muṅwe na 
muṅwe u ṱoḓa u ḓivha uri ndi ngani ndo fhumula. Zwino ndi ḓo 
mbo ḓi humbula, no mmbudza uri ndi na mulomo muhulwane 
zwino ndi khou lingedza u sa amba. Nnditsheni ndi ndoṱhe!

Ndi nga si kone na u ni vhudza uri zwo ndzhiela miṅwaha 
mingana, ndo vha ndi tshi ḓidzulela u vha khakhathini nga lulimi 
lwanga ngauri ndo vha ndi tshi lingedza u ḓishandukisa. Na 
saṱhane o vha a tshi dzula o lindela u nkholedza tshifhinga tshoṱhe 
uri ndo ṱanganana nga maanḓa ngauri u shuma nga u ita uri ri pfe 
ri na mulandu. 

Zwino ndi a pfesesa uri u tenda uri Mudzimu u a mpfuna hu na 
uri hu na zwe nda tshinya zwi na khaedu.

Mudzimu vha ṱoḓa ni tshi vhofholowa kha vhukhakhi na u 
dihaṱula, fhedzi zwi toda lutendo na tshivhindi tsha u ḓivhofholola. 

Ni a zwi ḓivha zwauri a hu na mutengo kana vhudzivha ha 
mulandu uri ni nga pfa zwo lingana u badela tshithu tshithihi tshe 
na tshi khakha? Ndi khou amba hafhu: U tenda uri Mudzimu u a u 
funa hu na uri hu na zwe wa tshinya zwi na khaedu.

Zwino saṱhane u ḓo ita nga nḓila dzoṱhe u ni shengedza nga 
mihumbulo ya uri no vhifha u guma ngafhi. “No zwi ita zwino.’’ 
U ḓo ri. “Ni khou humbula uri ndi inwi nnyi?” “Mudzimu a nga 
si vuwe o ni fhaṱutshedza…no vha no fanela no ita zwa khwine”.  

“Ni nga si kone u vhudza muthu nga ha Yesu zwino. Mudzimu a 
nga si ni shumise. Na thabelo dzaṋu a nga si dzi fhindule.  A ni 
koni u ita tshithu nga nḓila yone.”

Ndi hone hune na dzhia lutendo kha Mudzimu na vha na 
tshivhindi tsha u takuwa na ri, “Khotsi, ndo ita vhukhakhi, ndi 
khou humbela uri vha nkhangwele. Ndi khou humbela pfarelo 
kha zwe nda ita. Ndi khou humbela u fareliwa.’’ Ndi zwavhuḓi 
u ḓifhindulela kha saṱhane. Mu humbudzeni uri Yesu o badela 
zwivhi zwaṋu, nahone ndo hangwelwa ndo vhofhololwa kha 
mulandu wanga na u haṱuliwa. Maanḓa a ipfi ḽa Mudzimu ḽi no 
khou shuma vhutshiloni haṋu ḽi ḓo fhaṱa lutendo na u fulufhela 
khae. Zwino ni nga ḓiphina nga vhutshilo na vha tshifhaṱutshedzi 
kha vhaṅwe. 

Ni nga vha ni tshi khou humbula, uri ndi ngani ndi tshi dzulela 
u ita vhukhakhi tshifhinga tshoṱhe lunzhi-lunzhi. Ndo vha ndi tshi 
humbula ngauralo na nṋe, u swika ndi tshi litsha u ḓihaṱula. Musi 
ni tshi tou litsha u ḓivhona mulandu na u ḓihaṱula nga ha zwe na 
khakha, zwi ḓo ni thusa u litsha u zwi ita.

U ḓivhona mulandu na u ḓihaṱula zwi u fha mutsiko muhulu, 
une u nga si tende uri u tshile wo vhofholowa. Zwi u kula miraḓo 
zwa dovha zwa leludza u lingea nga tshivhi. Ndi zwine ngazwo ni 
fanela u vha na tshivhindi tsha u ṱanganedza mpho ya Mudzimu 

ya u hangwelwa na u hana mutsiko. Ni fanela u nanga u tshila 
nga lutendo kha maambiwa nga Mudzimu ni litshe u dzula ni tshi 
khou ḓivhona mulandu. Muvhi u ḓo ḓi amba a ri, U khou amba uri 
u nga si pfe u na mulandu ngazwo? Ndi ngani? ni fanela u ḓivhona 
mulandu tshifhinga nyana. Wo vha wo ita vhuvhi vhuhulu. Fhedzi 
zwine wa tea u amba ndi uri “a thi hezwo”. A thi nga ḓo vhuya 
nda ḓivhona mulandu na luthihi. Ni rabele Mudzimu a ni thuse 
a dovhe a ni fhe tshilidzi tsha u ṱutshela vhuḓipfi ho raloho, ni 
ṱhavhele phanḓa. Ni tshi thoma u zwi ita ni nga pfa zwi tshi khou 
konḓa, fhedzi ni ḓo ḓowela.

Kha Yesaya 53 ri guda uri Yesu o hwala zwivhi zwashu, o 
ḓihwesa maṱungu ashu. Saṱhane ha funi ri tshi vhofholowa kha 
u ḓihaṱula. Ndi ngani? Ngauri arali wo haṱulwa, a u tsha kona u 
wana Lufuno lwa Mudzimu. Khaṱhulo i u fhambanya na Mudzimu 
nahone u nga si ḓifhelwe nga Vhuhone hawe. Zwi ḓura u litsha u 
sedza kha Mudzimu wa sedza kha iwe muṋe.

Ni nga tshila no vhofholowa kha u ḓihaṱula nga u tenda uri 
Mudzimu a tshi ri tshilidzi tshawe, tsho eḓana u fukedza zwivhi 
zwashu, O vha a tshi khou amba zwenezwo. U a ni funa, tshilidzi 
na khangwelo yawe ndi mpho yaṋu.

Zwi ṱanganedzeni ṋamusi!

3

LUFUNO NDI VHUSHAKA

“Mudzimu ndi Ene Lufuno, ane a dzula e na Lufuno, o dzula 
Mudzimuni, Mudzimu u kha ene.”

- 1 YOHANE 4:16

Maṅwalo a ri, Mudzimu ndi Lufuno, nahone Mudzimu u ṱoḓa ri 
tshi dzhiela nṱha na u tshenzhela Lufuno lwawe. Zwino ni nga 
kona hani u nana u ṱhogomela Lufuno lwa Mudzimu. Naho a nga 
ni funa hani arali u sa koni u vhona Lufuno lwawe u nga si vhone 
mbuelo yalwo. Humbulani uri ni nga ḓipfa hani musi muṅwe 
muthu a tshi ni sumbedza Lufuno lungafha.

Musi ni tshi zwi ḓivha uri no funiwa, ni vha na fulufhelo. 
Mudzimu u a ni funa, nahone u funa u ni sumbedza holwo Lufuno. 
U khou ramba muṅwe na muṅwe kha vhushaka ho tsaho nae. U 
ṱoḓa ri tshi mu ramba kha tshiṅwe na tshiṅwe tshine ra ita. U ṱoḓa 
ri tshi vha na nyambedzano tshifhinga tshoṱhe nae u tou fana na 
dzikhonani.

Ni na vhushaka ha vhukuma na Mudzimu? Musi ri tshi 
tshidzwa, a zwi ambi uri ri namba ra vha na vhushaka ho dziaho 
na Mudzimu. Ri fanela u alusa vhushaka hashu na Mudzimu, u 

fana na zwine ra itisa zwone na vhane vha vha tsini na riṋe.

Ndo vha mutendi miṅwaha minzhi u swika ndi tshi dzhiela 
nṱha u tshimbila hanga na Mudzimu. Ndo vha ndi tshi ya kerekeni 
nga Swondaha, nda ḓinekedzela u shuma nyana, fhedzi Mudzimu 
o vha a sa tou vha wa ndeme kha vhutshilo hanga. Ndo pfa ndi sa 
pfi tshithu nahone ndi songo fushea. Zwino ndi ene wa u thoma u 
mu humbula nga matsheloni, a dovha a vha ene ane nda fhedzisela 
u mu humbula nga madekwana. Ri vha na nyambedzano ḓuvha 
ḽoṱhe nahone a hu na tshine nda tshi funa u fhirisa u shumela 
Mudzimu na u mu takadza. Hu na tshikhala nga ngomu ha mbilu 
ya muṅwe na muṅwe tshine ndi Mudzimu fhedzi ane a nga tshi 
ḓadza. A hu na tshine tsha nga ḓadza hetsho tshikhala. Ndi khou 
ni ṱuṱuwedza uri ni ḓivhudzise uri ni khou dzhiela nṱha vhushaka 
haṋu na Mudzimu naa? Nahone no ḓiimisela u rangisa ene phanḓa 
u fhirisa zwithu zwoṱhe naa? Ndi nga amba sa Paulo kha Mishumo 
ya Vhaapostola 17:28, “Ngauri ri tshi tshila, ri tshi tshimbila, ri 
tshi vha hone, ndi nga ene.’’

Mudzimu u a ni funa, ni tou vha wa ndeme khae. O ni sikela 
u vha na vhushaka nae. Holu ndi lutamo na Lufuno lwawe a tshi 
itela vhutshilo haṋu. U a ni hevhedza ḓuvha ḽiṅwe na ḽiṅwe nga 
matsheloni, “Ari ndi matsheloni, ndi a ni funa.’’ Arali ni saathu u 
vhuya na pfa a tshi ni vhudza, thomani u mu thetshelesa na u zwi 
tenda?

Khonani yanga o vhona tshifanyiso tsha Khotsi a tshi khou 
ya miṱani ya vhathu vha Amerika nga matsheloni vha tshi tou 
vuwa. O ya o ḓiimisela u ita vhushaka navho na u amba navho. O 
ḓiwanela tshidulo ṱafulani a dzula. Vhathu vha ḓa vha tshi ṱuwa, 
vha ḓa vha tshi ṱuwa.  “Vha isa phanḓa na u vhudza Mudzimu uri 
nga murahu-nyana Mudzimu. Kha vha dzule henefho tshifhinga 
nyana, Mudzimu, Khotsi. Ndi tshi tou fhedza hezwi, Mudzimu, 
ndi khou ḓa nda amba navho. Ri ḓo vha na nyambedzano nga 

murahu, Mudzimu, Khotsi, Nga murahu, Khotsi. Nga murahu 
Mudzimu.’’

Ḽi tshi kovhela, Mudzimu a ḓiṱutshela a tshi sumbedza o 
vhaisala nga maanḓa ngauri a hu na we a ḓa a amba nae. Muṅwe 
na muṅwe o vha o farakanea nga zwine a khou ita zwa ita uri a si 
vhe na tshifhinga na Mudzimu.

Itani uri ni vhe na vhushaka na Mudzimu. Arali ni si na 
tshifhinga tsha u rabela na u vha na tshifhinga na Mudzimu, 
vhukuma no farakanea. Ivhani na tshifhinga tsha u vhudza 
Mudzimu uri ni a vha funa. Musi zwithu zwoṱhe zwi tshi fhela, hu 
ḓo sala Mudzimu. Ndi zwenezwo! Arali ni si na vhushaka nae zwi 
ḓo konḓa u vhu thoma ngauri ni ḓo vha no no lenga.

Khotsi anga a si kale vho lovha, nahone zwi ntakadzaho ndi 
uri vho ṱanganedza Yesu miṅwaha miraru yo fhelaho vha saathu 
lovha. Naho khotsi anga vho ya ṱaḓulu vho ṱahela dakalo ḽa u 
tshilela Mudzimu. Vho vha vha tshi ḓi tshilela vhone vhaṋe. Ni 
songo swika magumoni a vhutshilo haṋu na fhedza na ḓisola nga 
zwithu zwe zwa ni lindedza zwi si na mushumo. Tshifhinga ndi 
mpho ya vhuṱhogwa ye ra fhiwa nga Mudzimu, nahone ri fanela 
u ṱhogomela uri ri shumisisa hani hetshi tshifhinga. Ni a vhona 
na vhuya na tshi shumisa, a tshi tsha vhuya murahu. Tshifhinga 
musi ni na Mudzimu zwi ḓisa mbuelo, fhedzi zwithu zwinzhi zwi 
takadza ṋama ngeno muthu o sala o tshinyalelwa nga zwinzhi 
vhukuma.

Ndi khou ḓisa ḽa uri dzhiani tsheo ya uri ṅwaha u ḓaho ni 
tou sedza kha Lufuno lwa Mudzimu, ni gude nga ha dzi vese dzi 
ambaho nga Lufuno uri ni kone u ḓivha uri ni tanganedzisa hani 
Lufuno lwawe. Lufuno lwa Mudzimu lu ḓisa u khunyelela, mulalo, 
dakalo na mafulufulu a vhutshilo. Nahone Mudzimu vha ṱoḓa ni 
tshi ḓigeḓa na ḓiphina nga u vha ṅwana wawe. Gudani nga ha 

ndima dzi no amba uri Mudzimu ndi nnyi na u mu ḓivha khwine.

Yohane ya u thoma 4:16 i ri, “Mudzimu ndi ene Lufuno, ane 
a dzula e na Lufuno, o dzula Mudzimuni, Mudzimu u kha ene.’’

Nga matsheloni- tsheloni u nga pfa u tshi nga a u funiwi. Wa 
pfa u si na maanḓa, u tshi nga amba uri ndi ḓo kokodza u vhavha 
ṋamusi. Mafhungo maḓifha ndi a uri u nga amba zwavhuḓi fhedzi 
zwi no u ṱuṱuwedza kha lutendo. Wa ambela nṱha wa ri Mudzimu 
u a mpfuna nga maanḓa. Ndi tou vha mufunwa wawe, nahone u 
na pulane dzavhuḓi nga ha nṋe. Arali wa nga amba nga Mudzimu 
na ipfi ḽawe, wa si ambe nga dzithaidzo dzau na zwine wa ḓipfisa 
zwone, u nga shandukisa ḓuvha ḽau ḽa vha ḽavhuḓi. 

Ni fanela u amba na inwi muṋe nahone na dzhiela nṱha uri no 
tangiwa nga Lufuno lwa Mudzimu. Bivhili i ri nga ngoho luswayo 
lwau ndo lu ṅwala kha zwanḓa zwanga (Yesaya 49:16). Ndi nga 
ndi a mu vhona hangei nṱha a tshi ri, “Sedza, wo zwi vhona zwiḽa? 
Yo, a zwo ngo naka? Ndi khou vha funa vhoṱhe. Sedzani vhana 
vhanga kha zwanḓa zwanga.’’ U dzula e na inwi zwa dzulela u mu 
humbudza uri u a ni funa u ṱoḓa u vha na nyambedzano na inwi.

Humbulani u livhuwa Mudzimu na u vha na vhushaka na 
nyambedzano nae i sa gumi. Tshiṅwe tshifhinga ni fanela u 
litsha zwine na khou ita na vha na tshifhinga tsha u tou livhuwa 
Mudzimu uri ni a mu ḓivha na uri u ya mangadza. Ḓiphiṋeni nga 
u funa Mudzimu. Yohane ya u thoma 4:16-17 i ri, “Mudzimu 
ndi ene Lufuno, ane a dzula e na Lufuno, u dzula Mudzimuni, 
Mudzimu u kha ene. Lufuno lu tshi khunyelela vhukati hashu ndi 
uri ri vhe na fulufhelo nga ḓuvha la Khaṱhulo, ngauri na riṋe ri 
fana na ene naho ri shangoni ḽino.”

U tshi ḓivha uri Mudzimu u a u funa zwi a u ṋea mafulufulu 
na u tenda kha u fulufhedzea hawe. Phaṱhutshedzo dzine a vha 

nadzo dzi ḓo ḓa kha inwi nga u litsha Mudzimu a ni funa: hu ḓo 
vha na lutendo luhulu, gundo ḽa zwivhi, mulalo mbiluni, phodzo, 
vhutshilo ho pfumaho zwifhiwa zwawe na dakalo.  Zwi nga 
ḓa kha inwi nga uri na tendela Mudzimu a ni funa. Tshifhinga 
tshinzhi ri a zwi shanda ra ri ndi funa u funa Mudzimu. Ndi tenda 
uri ni fanela u thoma na tendela Mudzimu a ni funa.  A thi humbuli 
ni tshi nga sumbedza Mudzimu Lufuno khae u fhirisa uri ni mu 
tendele a thome u ni funa. Bivhili i ri, riṋe Mudzimu ri a mu funa, 
ngauri ndi ene o thomaho a ri funa (Yohane ya u thoma 4:19).

Musi ri tshi ḓivha uri Mudzimu u a ri funa nahone ro 
ṱanganedza Lufuno lwawe ri fanela uri na riṋe ri mu fune. Zwino 
ri kona u ambedzana nae. Ni nga mangala uri ni nga tshenzhela 
hani nyambedzano nae? Musi Mudzimu o mbudza uri ndi ite 
nyambedzano nae, ndo dzula kha sofa nda ri, “Zwino ndi mini 
Mudzimu?” Zwo luga! Ndo vha ndi sa ḓivhi u ambedzana nae 
ngauri nga hetsho tshifhinga ndo vha ndi sa ḓivhi uri u mpfuna 
zwingafhani nahone ndo vha ndi sa zwi ḓivhi uri u ṱoḓa ndi tshi 
vha mungana na khonani yawe tshifhinga tshoṱhe. Musi ndi 
tshi fhedza tshifhinga nae, thabeloni, u vhala ipfi ḽawe tshiṅwe 
tshifhinga ndo fhumula vhuhoneni hawe, nda guda uri zwi ḓifha 
hani u vha na nyambedzano na Mudzimu.

Ndi khou ni ṱuṱuwedza uri dzhiani vhukando ni thome nga 
huswa. Ṋeani Mudzimu tshikhala tsha u ni thusa uri ni nga vha na 
vhushaka hani nae. Ndi nga si ni fhe maitele a uri ni nga ita hani 
vhushaka na Mudzimu. A thi ṱoḓi ni tshi ḓivha hetshi na hetshi, 
ngauralo-ngauralo. Ndi khou ṱoḓa Muya Mukhethwa a tshi ni 
ranga phanḓa. Mudzimu vha ṱoḓa ni tshi ḓigeḓa nae, nahone u 
ya nga ha Vhaefesa 3:17 Kristo a fhaṱele dzimbiluni dzaṋu nga 
lutendo, ni sime midzi, ni ṱoke Lufunoni.

4

LUFUNO, U FULUFHELA NA 
LUTENDO

“Arali u muthihi na Khristo Yesu u fumba na u sa fumba a zwi 
tshee na mushumo, tshililelwa ndi tshithihi: ndi lutendo lune 
mitshelo yalwo ya vhonala kha Lufuno.”

- VHAGALATA 5:6 (Venda 1998)

Vhunzhi hashu ri fhedza tshifhinga ri tshi khou lingedza u vha 
na lutendo. Ri a zwi ḓivha uri ri si na lutendo a ri koni u takadza 
Mudzimu (Vhalani Vhaheberu 11:6), Zwenezwo ri shuma na u 
lwisa u vha na lutendo lunzhi. Hone lutendo lu aluwa ngomu 
mbiluni dzashu, nahone ri lu wana fhedzi nga kha vhushaka ha 
u funa vhuḽedzani na Mudzimu na u pfa ipfi ḽawe. Zwi ḓa fhedzi 
nga kha nzumbululo i bvaho Mudzimuni. Zwavhuḓi-vhuḓi, ndi 
nga si kone u ni funza lutendo, hone ndi nga ni funza milayo ya 
lutendo nda ni ita uri ni vhe na ḓora ḽalwo lune na ḓo vhuya na ita 
tshiṅwe na tshiṅwe uri ni lu wane. Lutendo ndi tshanḓa tshine tsha 
ṋetshedzela u ṱanganedza zwi bvaho Mudzimuni.

Ri tea u litsha u lwisa nga nungo ri tshi itela u wana lutendo na 
u takadza Mudzimu, ra thoma u ḓiṋea tshifhinga na Mudzimu, ra 
Vha funa ra ṱanganedza na Lufuno Lwavho.

Vhakorinta ya vhuvhili 5:7 i ri, “Ngauri ri tshila nga lutendo 
[ri laula matshilo ashu ra ḓifara u ya nga zwine ra tenda zwone 
kana lutendo ri tshi ṱhonifha vhushaka ha muthu na Mudzimu na 
zwoṱhe zwo khetheaho, nga u fulufhela na u takalelwa hukhethwa; 
ndi zwone zwine ra tshimbilisa zwone], hu si nga zwine ra zwi 
vhona nga maṱo.” Musi ndo vha ndi tshi khou vhala heḽi ipfi, ndo 
pfa Mudzimu vha tshi khou amba na nṋe zwithu zwa maanḓa. Vha 
ntsumbedza uri a si nga u ṱoḓa na u lingedza hanga u tshimbila 
nga lutendo zwine zwa shuma. Phara heyi i bvisela khagala uri ndi 
ḓo zwi kona fhedzi u tshimbila kha lutendo zwo ḓitika nga zwine 
nda tenda nga ha vhushaka hanga na Mudzimu.

Dzhiani tshifhinga ni elekanye nga izwi. Ḓivhudziseni uri 
ni ḓipfa hani nga ha vhushaka haṋu na Mudzimu. Muthu ane a 
tenda uri ha ngo luga phanḓa ha Mudzimu a so ngo lavhelela u 
tshimbila kha lutendo. Ro itwa vho lugaho kha Mudzimu nga 
kha u ḓikumedzela ha Murena Yesu Kristo (Vhalani 2 vhakorinta 
5:21). U luga hashu a ho ngo ḓitika nga zwe ra ita kana zwine ra 
ḓo ita; ho ḓisendeka nga zwe Yesu a ita. Zwino muthu a ne a tenda 
uri u muvhi o kundwaho na uri Mudzimu ha mu funi a nga si kone 
u tshimbila nga lutendo.

Vhagalata 5:6 i ri lutendo lu shuma nga Lufuno. Vhathu 
vhanzhi vha humbula uri ndimana heyi i amba uri arali vha nga 
kona u funa vhaṅwe vhathu, ndi hone lutendo lwavho lu tshi ḓo 
vha shumela nahone vha wana zwine vha zwi ṱoḓa kha Mudzimu.

Naho Mudzimu vha tshi funa ri tshi tshimbila Lufunoni, a zwi 
konadzei u ita nga u ralo u vhuya u swika ri tshi vha tendela uri 
funa. Zwo leluwa: Ari koni u ṋea tshithu tshine ra si tee u tshi ṋea. 
Nṋe ndo lingedza lwa miṅwaha minzhi u tshimbila nga Lufuno 
ndi tshi itela vhathu ngauri ndo vha ndi tshi zwi ḓivha uri ndi 
ndaela ya Mudzimu, hone nda kundelwa lwa tshivhalo u swika 
ndi tshi ṱanganedza Lufuno, “naho”, lwa Mudzimu. Musi ndi tshi 

ḓipfa ndi khwine, nda wana ndi tshi ṋaṋa u funa vhaṅwe vhathu 
nga Lufuno lwa vhukuma. Musi ni tshi ḓivha nga ngoho zwauri 
Mudzimu u ni funa hani, a ni nga konḓelwi nga u ṱanganedza zwi 
bvaho Mudzimuni na uri ṱhoḓea dzaṋu dzi swikelelee.

Zwine zwa ita uri vhathu vha si ṱanganedze ndi uri a vha tou 
tenda, tshoṱhe, zwauri Mudzimu u a vha funa na uri u ṱoḓa u 
swikela ṱhoḓea dzavho na u vha fhaṱutshedza.

Ni nga amba uri, “ndi khou tama u tenda, hone hani?” inwi 
ni na Lufuno lwa Mudzimu ngomu haṋu, zwine na tea u ita ndi u 
thoma u ṱanganedza musi vha tshi ni sumbedza. Bivhili i ri, “Ri 
vha funa, ngauri vho thoma u ri funa” (1 Yohane 4:19). Zwo vha 
zwi sa ḓo konadzea uri inwi ni fune Mudzimu arali no vha ni so 
ngo fulufhedziswa zwauri ndi vhone vho ni funaho u thoma.

Lufuno lwa Mudzimu lu mbiluni yaṋu…ngomu-ngomu 
mbiluni yaṋu. Nahone ni ḓo zwi ḓivha musi ni tshi vho thoma u 
ḓivhona sa zwine vha ni vhonisa zwone. Vha ri ni a mangadzaho, 
no naka, ni a fanelwa, ni na vhukoni, na dovha na vha wavhuḓi 
kha Mudzimu. Mudzimu vha a ni funa!

A hu tsha ḓo vha na muthu, kha ḽifhasi ḽoṱhe a ne a ḓo ni funa 
sa zwine Mudzimu vha ni funisa zwone. Musi ni tshi ṋaṋa u 
elekanya nga ha Lufuno lwa Mudzimu, ni ḓo ṋaṋa u bveledza 
lutendo lwaṋu na hone na tshila vhutshilo he vha ni tetshela hone.

A ni ṱhogi muṅwe muthu, ni ṱhoga Mudzimu, hone u ḓo vhea 
vhaṅwe vhathu vhutshiloni haṋu. Ngoho ndi ya uri arali ho vha hu 
sina vhaṅwe vhathu, hu inwi na Mudzimu, no vha ni tshi ḓo vha ni 
sa ṱhogi tshithu. Mudzimu vho vha vha tshi ḓo vha khonani yaṋu 
ya tsini. Vha ḓo vha khonani yaṋu arali ni si na khonani. Vha ḓo 
vha mme kana khotsi vhane vha nga si vhambedzwe. Vha zwoṱhe 
zwine na zwi shaya. Ni songo khakha na humbela Mudzimu uri 



25

vha sokou ni itela zwithu, vha humbeleni uri vha tou vha muḓala-
hoṱhe vhutshiloni haṋu. Vha humbeleni u vha muḓala-hoṱhe kha 
vhutshilo haṋu hoṱhe, vha ni ḓadze nga vhuvha havho hoṱhe. 
(Vhalani Vhaefesa 3:16, 19)

Mudzimu vha a ni funa nahone vha ṱoḓa u swikelela ṱhoḓea 
dzaṋu vha dovha vha ni ṋea zwine mbilu yaṋu ya zwi tama. Tenda 
fhedzi na ḓifhelwa ngavho, vha ḓo ni ṋea hezwo zwoṱhe nga nḓila 
yavho na nga tshifhinga tshavho (Vhalani Dziphisalema 37:4). 
Mudzimu vho vhudza Abrahamu uri vha ḓo mu fhaṱutshedza 
vha mu ita tshifhaṱutshedzi tsha vhaṅwe. Hezwo ndi zwone 
zwine Mudzimu vha ṱoḓa u ni itela, hone ni fanela u zwi tenda. 
Vhofhololani lutendo lwaṋu, ni tende pfulufhedziso dzoṱhe dza 
Mudzimu, ngauri ndi dzaṋu!

Lutendo musi lu tshi imedzana na Mishumo ya Ṋama

Tshilidzi tshi nga ṱaluswa sa lutamo lwa Mudzimu u shumisa 
maanḓa avho kha inwi u ni ṋea ṱhoḓea dza vhutshilo haṋu. Sa zwe 
Mudzimu, nga Tshilidzi, vha ni ṋea lutendo lwo linganaho uri ni 
vhe o tshidzwaho, Vha dovha, nga mulandu wa Lufuno lwavho, 
vha ni ṋea lutendo uri ni kone u lu shumisa kha zwine na ṱoḓa 
kana na ṱhoga. Ni nga ṱoḓa uri vhafunwa vhaṋu vha ṱanganedze 
Kristo, hone ngoho ndi ya uri ni nga si kone u ita uri vhathu 
vha fune Mudzimu. Ni nga rabela na humbela Mudzimu uri vha 
shume ngomu mbiluni dzavho, hone ni nga si kone uri zwi itee 
nga nungo dzaṋu.

Mishumo ya ṋama, kana zwithu zwine ra lingedza u zwi ita nga 
nungo dzashu, tshifhinga tshoṱhe zwi ri sia ro ḓaḓa ngauri ri vha ri 
tshi khou lingedza u ita zwithu zwine zwa tea u itwa nga Mudzimu 
vhe vhoṱhe. Ri a shuma ra si wane mbuyelo mbuya. Zwine ra tea 
u ita ndi u ḓiṱukufhadza phanḓa ha Mudzimu ra humbela thuso 
yavho. Bivhili kha bugu ya 1 Petiro 5:5 i ri, Mudzimu ene u 

hanedzana, a ḓaḓisa na u kunda vha ḓikukumusaho, hone “vha 
ṋea tshilidzi (u takalelwa, phaṱhutshedzo) kha vha ḓiṱukufhadza.”

Tshilidzi tsha Mudzimu tshi na ndeme matshiloni ashu. Ro 
tshidzwa nga tshilidzi zwi tshi bva u tendani, na hone nḓila yeneyo 
ye ra tshidzwa ngayo ndi yone nḓila ine ra tea u tshila ngayo 
maḓuvha oṱhe a vhutshilo hashu- nga tshilidzi tsha Mudzimu zwi 
tshi bva u tendani! Musi ni na mutheo wa Lufuno lwa Mudzimu 
vhutshiloni haṋu, ni a kona u thoma u Vha fulufhela. Ni a kona 
u tshimbila nga lutendo hu si nga u vhona. Ni ḓo zwi ḓivha 
mbiluni yaṋu zwauri Mudzimu vha a fulufhedzea u vhulunga 
pfulufhedziso dzavho.

U ya nga ha bivhili ya amplifaya, lutendo ndi “u ḓigogoḓedza 
muthu woṱhe nga Mudzimu wa Vha fulufhela tshoṱhe wa 
vhea fulufhelo ḽau kha maanḓa avho, vhuṱali, na u luga havho” 
(Vhakolosa 1:4) musi ni tshi tendela Mudzimu u ni funa, ni ḓo 
kona u zwi ita. Musi vhushaka haṋu na Mudzimu vhu tshi ṋaṋa u 
aluwa, lutendo lwaṋu lu ḓo ṋaṋa u aluwa. Ni ḓo vhona Mudzimu 
vha tshi ita mishumo ya maanḓa nga kha inwi, na inwi zwa ni 
nakela, hone zwoṱhe zwi thoma nga u vha na nzumbululo ya 
Lufuno lwa Mudzimu. Mudzimu vha a ni funa! Izwo ni songo 
fanywa na zwi timatima.

5

MBOFHOLOWO KHA NYOFHO

“Lufuno a lu na nyofho khalwo. Lufuno lwo khunyelelaho, iṱali lu 
tshi pandela nyofho kule, ngauri nyofho i a shengedza. A ofhaho, 
ene ha athu u khunyeledza zwa Lufuno.”

- 1 YOHANE 4:18 

Tshiṅwe tshifhinga ri a swika hune ra vhona uri ro luga lutendoni, 
ri fulufhela Mudzimu ra vha na vhuṱanzi ha uri u a ri funa.

Zwino nga u ṱavhanya swina ḽi mbo ḓi ri ḓisela zwithu zwa u ri 
ṱhasela.

Nyimele dza matshiloni ashu dzine dza nga vha dzo vhifhaho 
dzi ḓela u linga lutendo lwashu. Vhaṅwe vhathu a vha na thaidzo 
kha u tenda Mudzimu uri u a vha funa u swikela vha tshi ṱangana 
na thaidzo vha kona u vhona u nga ha vha funi.

Ndi musi swina ḽi tshi ḓisa nyofho dza u ri fhambanya na 
tshithu tshine tsha ḓo ri thusa – Lufuno lwa Mudzimu. “Zwino 
izwi ndi mini?” a ralo. “Ndo vha ndi tshi humbula uri Mudzimu 
u a ni funa. Ndi ngani zwithu zwi si zwavhuḓi zwi tshi bvelela 
kha inwi? Ni nga vha no ita zwithu zwo vhifhaho. Mudzimu o ni 

sinyutshela.”

Zwo leluwa nga tshifhinga tsha milingo na maṱhupho, ndi 
tshifhinga tshi si tshavhuḓi tsha dovha tsha vha tshi songo lugaho 
tshi no ita uri ni late fulufhelo kha Mudzimu. Mudzimu ha dzuleli 
u ita tshithu ngauri riṋe ri ṱoḓa a tshi tshi itisa hani nahone lini. U 
na pulane dzi no fhira dzashu kule. U tama u shandukisa riṋe u 
fhirisa zwine a tama u shandukisa nyimele. Nahone u ri shumisela 
nyimele dzi no vhavha a tshi itela u fhaṱa lutendo lwashu khae a 
dovha a ri thusa u fulufhela ene e eṱhe.  Nga hetshi tshifhinga u nga 
si ḓivhe uri hu khou itea mini nahone u nga lingea nga u humbula 
uri Mudzimu ha ri funi. Ndi hone hune ra fanela u humbula 
Vharoma 8:35-39, i ri ndi tshini tshine tsha nga ni fhandakanya na 
Lufuno Kristo? Riṋe ri vhakundi vha vhakundi nga Yesu Kristo. 
Zwavhuḓi zwine ri nga zwi ita musi ro ṱangana na milingo ndi 
u ambela nṱha, “Mudzimu ndi a zwi ḓivha uri u a mpfuna, ndi a 
tenda uri hezwi ndi ḓo zwi kunda.’’

Tshiṅwe tshifhinga Mudzimu vha a lindela u ri thusa u swikela 
ri tshi vhona u nga zwo bala. Ni a mu humbula Ḽazaro? O vha a 
tshi khou lwala, fhedzi Yesu a lindela uri a fe ene a saathu u ya 
u mu ṱolela na muṱa wa hawe. Mariṱa o vhudza Yesu uri o lenga, 
fhedzi Yesu o vha a tshi khou ḓivha zwine a khou ita, Ḽazaro o 
mbo ḓi vuswa vhafuni hu u itela uri Mudzimu a rendiwe 

Mudzimu ha shumi nga tshifhinga tshashu, ha lengi, ha 
ṱavhanyi. Arali vha nga vha na khaedu vhutshiloni, kha vha sedze 
kha Mudzimu ndi hone lutendo lwavho lu tshi ḓo takusiwa. Ni 
songo tendela nyofho na nḓaḓo zwi tshi ni tswela Lufuno lwa 
Mudzimu.

Yohane ya u thoma 4:18 ndi ndimana yavhuḓi i mangadzaho: 
“Lufuno a lu na nyofho khalwo.” Ndo elekanya, ndo elekanya ndi 
tshi lingedza u i pfesesa, fhedzi ḽiṅwe ḓuvha nda i pfesesa: Lufuno 

a lu na nyofho khalwo, Mudzimu ndi hoyo Lufuno. Musi ni tshi 
ḓivha nga ha Lufuno lwo khunyelelaho kha inwi a ni nga tendeli 
nyofho dzi tshi ni vhusa.

Naho ni nga pfa ni na nyofho ni ḓo ya phanḓa ngauri ni a zwi 
ḓivha uri Mudzimu u na inwi.

A zwi konadzei u ofha u kundiwa ngeno u tshi khou zwi ḓivha 
uri Mudzimu u a u funa. No tendelwa u lingedza zwithu, ngauri 
ni a zwi ḓivha uri Lufuno lwa Mudzimu a lwo ngo ḓisendeka kha 
vhukoni haṋu. A ni nga feili arali ni tshi zwi ḓivha uri no ḓitika nga 
Mudzimu. Ni nga feila arali ni tshi ḓitika nga inwi muṋe. Zwithu a 
zwi nga tshimbili zwavhuḓi nga nḓila ye na pulana ngayo, fhedzi 
zwi ḓo tshimbila zwavhuḓi musi ni tshi isa maṱo khae. Arali ni 
tshi zwi ḓivha uri Mudzimu u a ni funa a ni nga ofhi u balelwa, 
u lambiwa, u shaya, zwa murahu, vhumatshelo kana tshiṅwe na 
tshiṅwe.

Lufuno lwa Mudzimu ndi luhulu lu angaredza tshiṅwe na 
tshiṅwe. Ni vhona u nga Mudzimu o ni vhofhololaho a nga ita 
uri ni pfe u nga no balelwa? A nga ni litsha no ralo no hanganea. 
Saṱhane ndi swina ḽa muya waṋu. Ndi mbava a dovha a vha 
muzwifhi, fhedzi Yesu u ṱoḓa ri tshi vha na vhutshilo vhu sa fheli 
(John 10:10).

Kha Yohane ya u thoma 4:18 hu vhalea ngaurali, “A hu na 
nyofho kha Lufuno, fhedzi Lufuno lwo fhelelaho lu pandela 
nyofho dzoṱhe, nyofho dzi ḓa na muhumbulo wa u thambulo, 
nahone ane a ofha ha athu u aluwa a fhedza kha Lufuno lwo 
fhelelaho.’’

Nga murahu ha musi Mudzimu o no nthusa uri ndi pfesese uri 
Lufuno lu pandela nyofho, zwo ita uri ndi ite nḓowe-nḓowe ya u 
zwi ita. Ro vha na thaidzo ya goloi. Ro pfa u nga nzhini i khou 

ṱoḓa u ṱomowa nahone ro vha ri si na tsheede ya u i lugisisa. Riṋe 
ra isa phanḓa na u i reila, ri na fulufhelo ḽa uri a i nga wi.

Nda pfa Mudzimu ḽiṅwe ḓuvha nga matsheloni a tshi 
nṱuṱuwedza mbiluni yanga nga haya maipfi: “Joyce i tou fhedza 
ḓuvha ḽothe u tshi khou mpfuna, wa nnditsha na nṋe nda u funa. A 
wo ngo fanela u ita zwiṅwe zwithu. U songo vhuya wa lingedza 
u vha mufumakadzi wa lutendo luhulu. Zwine wa nga ita ndi u 
dzula Lufunoni lwanga.’’

Zwino ndo vha ndi tshi khou imba ndi tshi khou renda 
Mudzimu ndi na tshifhinga tshavhuḓi. Khathihi fhedzi nda pfa 
munna wanga e giratshini o fhedza mithethe ya fumiiṋa o bva a  
tshi khou ya mushumoni! a vula vothi a ri, “A tho ngo kona u bva 
na goloi i khou hana u dzhena kha gere ya u thoma, ri fanela u  isa 
ya lugisiwa.”

Nda vala vothi nda thoma u sea. Athi athu u vhuya nda ita 
zwithu zwo raloho nahone a thongo tou zwi ita zwo sokou itea 
nga zwone zwiṋe. Ngauri ndo tendela Mudzimu uri a mpfune 
ndo kona na u sea naho hu na thaidzo. U dzula kha Lufuno lwa 
Mudzimu zwi vula mavothi a lutendo u fhira a nyofho. Nda sokou 
thoma u sea, u sea ha vha hu lutendo. Ndo sea ngauri ngomu-
ngomu hanga ndo vha ndi tshi khou zwi ḓivha uri Mudzimu u a ri 
funa nahone u ḓo ri ṋea.

Abram o sea tshiseo tsha lutendo. Musi Mudzimu o ḓa khae 
a mu vhudza uri u ḓo vha na ṅwana, Abram a sea!  O zwi ḓivha 
uri nga lwa ṋama ene na Sarah a vha tsha beba, fhedzi a tenda 
Mudzimu, dakalo ḽawe ḽa mu ḓisela maseo.

Ndi tenda uri musi u tshi tenda Mudzimu zwi vula mavothi 
nga nḓila i mangadzaho. Ndi nnyi we a vha a tshi nga humbula u 
sea ngeno e na thaidzo? Bivhili i ri “Hone, o dzulaho ngei ṱaḓulu 

u a vha sea, Muhulu-hulu u a vha nyadza” (Dzipsalme 2:24). Arali 
Mudzimu a tshi nga zwi ita, na riṋe ri nga zwi ita. Iyani phanḓa 
na u sea tshiseo tsha lutendo. Nga nṱha ha zwoṱhe Mudzimu vha 
a ni funa. Zwino arali Mudzimu vhe vhaṋu, ndi nnyi ane a nga ni 
pikisa?

6

LUFUNO LU ḒI VHONADZA NGA U 
SWIKELELA VHAṄWE 

“Na mulayo [ndaela, mulevho, khaidzo] we wa bva kha Ene a suyu 
wa uri, ane a funa Mudzimu u funa na murahu[mutendi] wawe.”

- 1 YOHANE 4:21

Inwi ni ṅwana wa Mudzimu wa vhuṱhogwa. Vha zwi amba kha 
bugu ya Doiteronomio 7:6. Musi ni tshi zwi ḓivha uri ni wa ndeme 
kha Vho na hone ni tshi tshila ni na dakalo na vhuḓifulufheli ha 
zwenezwo, zwi ḓo kwama shango ḽaṋu nga nḓila yavhuḓi misi 
yoṱhe. Ni ḓo tshimbila na mavhengeleni tshifhaṱuwo tsho tsha, ni 
tshi khou humbula nga ha u funwa haṋu. Kha vhutshilo hanga 
zwoṱhe zwo luga. Ndi vho kona u fhaṱutshedza vhaṅwe nga 
Lufuno lune nda lu pfa lu bvaho Mudzimuni. Ni a kona u ḓiwana 
no takala hoṱhe hune na ya, na dakalo ḽaṋu ḽi ḓo fhaṱutshedza 
vhaṅwe. Psalm 100:2 i ri ri tea u “shumela Murena nga dakalo!”

Musi ri tshi thoma u ḓivha uri ri vha ndeme hani kha pulane 
yoṱhe ya Mudzimu na uri kuhumbulele na kutshilele kwashu zwo 
ḓisendeka nga nzumbululo yeneyo, ri a kona u kovhela vhaṅwe 
Kristo ra dovha ra kona u sumbedza Lufuno lwawe nga nḓila ine 

ya ḓo kokodzela vhathu kha Ene. Lufuno lwa Mudzimu musi lu 
tshi khou elela nga kha inwi lu ḓo ni ita uri ni kone u kwamea nga 
ṱhoḓea dza vhaṅwe vhathu lwa ni ṋea na u pfela vhuṱungu.  Lufuno 
lwavho ngomu haṋu lu ḓo ni vhofholola kha nyofho, nahone a ni 
nga vhi na nyofho dza u swikelela vhaṅwe nga Lufuno. A ni nga 
ofhi u sandiwa, kana hu u farwa nga nḓila ya u ṱoḓa u ni vhaisa, 
Lufuno lwa Mudzimu kha inwi lu ḓo vhona ṱhoḓea dzine vhaṅwe 
vha vha nadzo lwa lingedza u dzi swikelela.

Mudzimu vha tama ni tshi tenda zwauri Vha ḓo ita mishumo 
mihulu nga kha inwi ngauri Yesu u dzula nga ngomu haṋu. Vha 
fulufheleni ni tende uri vha tama u ni shumisa u funa na u thusa 
vhaṅwe. Humbulani uri Lufuno lwa Mudzimu lu si na tshiṱahe lu 
pandela kule nyofho, zwenezwo ni songo tenda u fareledzwa na 
kundwa u bvelela kha lutendo.

A thi koni na u thoma u nga ni ṱalutshedza uri ndi lungana ndi 
tshi ḓiwana ndo ima kha “luwa lwa lutendo,” lumemeni lwa u ya u 
dzhia ḽiga ḽi ofhisaho, zwa tou nga Mudzimu vha tshi khou ri kha 
nṋe, “U nga zwi kona, Joyce, U nga zwi kona. Ndi ḓo ita zwihulu 
nga kha iwe. Takutshedza.” Tshifhinga tshoṱhe tshe nda dzhia ḽiga 
ḽa lutendo nda ḓiwana ndi vhukati ha nyimele, Mudzimu a vho 
ngo ntshonisa.

Ni a ḓivha uri ndi nga mini ndi songo tea u vhilaela nga u 
dzhia ḽiga ngeno ndi tshi nga balelwa? Ndi ngauri ndi a zwi ḓivha 
uri Mudzimu vha a mpfuna. Vha a mpfuna, nahone vha a zwi 
ḓivha uri ndi a Vha funa, nahone nga tshilidzi tshavho ndo adza 
vhutshilo hanga ndi tshi itela vhaṅwe. Arali hezwo no zwi ita, 
nahone ni tshi funa Mudzimu na dovha na zwi ḓivha uri Vha a ni 
funa-vho, ḓivhani uri a huna thaidzo ine ya nga ni balela musi ni 
na Kristo.

Arali lutamo lwaṋu lu lwa u thusa vhaṅwe vhathu, Mudzimu 

vha ḓo ni thusa u vha thusa. A zwi ṱoḓi vhukoni vhu mangadzaho, 
zwi tou ṱoḓa uri ni ḓikumedzela kha Mudzimu ni vhe wa u wanala., 
Vhone vha ḓo ita zwo salaho. Tshiṅwe tshifhinga ni nga pfa u nga 
mpho dzaṋu a dzi ri tshithu, hone tshiṅwe tshifhinga musi ri tshi 
pfa zwiṅwe zwithu zwi tshi nga a zwo ngo nyala, matsiko ndi 
hone maanḓani.

Ni songo tshila vhutshilo ha u ḓiṱodela zwaṋu fhedzi, na 
shumisa nungo dzaṋu dzoṱhe kha u ḓiṱoḓela zwaṋu fhedzi uri 
ṱhoḓea dzaṋu fhedzi dzi swikelelee. Vhudzani Mudzimu zwine 
na tama kana na ṱhoga, ni ralo u lavhelesa khae uri ni kone u 
pfa Muya Mukhethwa a tshi ni ranga phanḓa u yo fhaṱutshedza 
vhaṅwe. 

Zwine na itela vhaṅwe, Mudzimu vha ḓo ni itela-vho 
zwenezwo. Musi ni na ṱhoḓea, “humbulani nga ha u zwala mbeu”, 
ni si sedze kha “ṱhoḓea fhedzi.” Hezwi zwi amba uri musi ni tshi 
swikelela ṱhoḓea dza vhaṅwe, Mudzimu Vha zwi ṱanganedza sa 
mbeu ya khaṋo ine na khou i lavhelela vhutshiloni haṋu.

Muthu muṅwe na muṅwe u a tama u bvelela, hone ri tea u 
pfesesa uri u bvelela ha vhukuma ndi mini. Ndi funa u zwi ṱalusa 
sa nungo dza u shumisa nungo dza Mudzimu u swikelela ṱhoḓea 
dzine dza vha phanḓa hanga. Mudzimu vha do ni fha nungo 
dza u vhea ṱhoḓea dza vhaṅwe phanḓa u thoma. Ni humbula uri 
Mudzimu vha ni funa lwo linganaho naa, hune vha nga ni ita uri 
ni kone u swikela vhaṅwe nga Lufuno., na kha avho, vha sa funei, 
na avho vha sa livhuwi?

A zwi dzhii u ḓiilisa hunzhi u funa muthu ane na ene a ni funa-
vho. Hone zwi ṱoḓa tshilidzi tsha Mudzimu u ri konisa u funa 
havho vha sa funei. Lufuno lwa Mudzimu lune lwa khou elela 
nga kha vho riṋe lu ḓo zwi ita ngauri Lufuno lwavho a lwo ngo 
ḓisendeka kha nyimele nkene. Ro lu wana nga fhedzi na riṋe ri nga 



35

lu ṋea nga fhedzi. Lufuno a lu fheli kana u fhelela vhaṅwe mbilu. 
Zwi nga dzhia ṅwaha. Zwi nga dzhia miṅwaha miṱanu. Zwi nga 
dzhia miṅwaha ya mahumi mavhili na miṱanu, hone zwo tea u sa 
fhela mbilu. Arali zwi tshi khou ni kundela u funa muthu a ne zwi 
a konḓa u mu funa, ni humbule tshifhinga tshe Mudzimu vha ralo 
u bvela phanḓa u ni funa musi vha tshi khou ralo u ni lindela uri ni 
vhuye ni vha tendele u ni shandukisa. 

Vhakorinta ya u thoma ndima ya 13 i ri vhudza uri Lufuno a lu 
fheli mbilu, lwo vuḓa, na hone lu a ḓiṱukufhadza. A lu ḓiṱodeli zwa 
lwo, u lu karukani, kana u ṱavhanya u sinyuwa. Hedzi mvumbo 
ndi dzi ne Yesu vha dzi tevhutshela kha riṋe nga Lufuno lwavho, 
zwino ri a kona u ḓa tshoṱhe ra ita zwi fanaho kha avho vha mbilu 
dzo vhaiswaho, kha avho vho xelaho vha re na nḓala ya Lufuno 
lwa Mudzimu matshiloni a vho.

Mudzimu vha a ni funa, vha funa-vho na vhathu vhoṱhe vha 
re tsini na inwi. Vha a vha funa, vho tshidzwaho na vha so ngo 
tshidzwaho, nahone vha tama u ni shumisa sa nḓila i ne vha ḓo ni 
shelela ngayo Lufuno lwavho.

Ni so ngo ofha u dzhia ḽiga. Lufuno lwa Mudzimu lu khou 
ni vhofholola kha nyofho na kha u tshinyadzwa, vho dovha vha 
ni ṋea vhukoni ha u funa. Ḓi imiseleni u kovhelana Lufuno lwa 
Mudzimu na vhaṅwe. Ni nga thoma nga u fhaṱa vhukonani na 
vhathu. Zwi iteni mushumo waṋu u fhaṱa vhukonani na u vha 
phaṱhutshedzo kha vhathu hoṱhe-hoṱhe hune na ya.

U ṱanganedza vhaeni ndi iṅwe nḓila ya u sumbedza Lufuno, 
nga maanḓa kha muthu a re na vhuludu kana o nyamaho. Rambani 
muṅwe muthu tshiswiṱuloni. Ivhani na vhathu vhane vha ni dalela. 
Khaḓani vhathu nga zwanḓa ni ṅweṅwele na vho. Kuvhatedzani 
muṅwe muthu, kana ipfi la u ṱuṱuwedza. Ṋeani thuso i vhonalaho, 
sa u ṋea muṅwe ḽifithi ya u ya mushumoni musi tshiendisi tshawe 

tshi ha vhomakhanikhe. Dzhiani ḽiga ni swikelele vhashumisani 
vhaswa vho ḓaho ni vhone arali ni nga si kone u vha tshimbidza 
na ḓorobo uri vha i ḓivhe. Mudzimu vho ni farela zwiṅwe zwithu 
ṋamusi. Zwi nga vha zwi si zwithu zwihulwane kana zwa ndeme 
kha inwi, hone zwi ḓo vha zwi zwa ndeme kha ene. Vhathu ndi 
vha ndeme kha Mudzimu.

Hu na vhathu vha ne vha nga swikelelwa nga inwi fhedzi. 
Humbelani Mudzimu vha ni sumbedze nḓila dza u swikelela 
vhaṅwe nga Lufuno lwavho, vha ḓo ni funza dzone.

7

LUFUNO LWA MUDZIMU LU ḒO NI 
SHANDUKISA

“Lufuno-funo a si lwashu lwa u funa Mudzimu, ndi lwa Mudzimu 
lwa u funa riṋe, a vhuya a tou ruma Murwa wawe u ri pfumelela 
vhutshinyi hashu.” 

- 1YOHANE 4:10 (Venda 1998)

Mudzimu vha a ri funa, hone a thi humbuli uri vhunzhi hashu ri 
a pfesesa vhuhulu ha Lufuno lwa vho kana uri vha ri funa zwi 
ngafhani. Mudzimu vho ntsumbedza, musi ndi kha ngudo ya ṱhoho 
yeneyi, uri arali ro vha ro zwi ḓivha, nga ngomu vhudzivhani ha 
mbilu, uri vha ri funa hani, ro vha ri tshi ḓo shandukisa kuitele 
kwa zwine ra itisa zwone misi minzhi.

Elekanyani nga ha Lufuno lwa Mudzimu kha inwi. Ndi zwone 
zwine zwa ḓo ni shandukisa. Arali ni sa funi zwiṅwe nga ha inwi 
muṋe, u tou vha na nḓivho vhukuma na u tenda uri Mudzimu vha 
a ni funa musi no lindela uri vha ralo u shuma ngomu haṋu zwi ḓo 
ni thusa u ḓifhelwa nga lwendo. Hone arali na dzula ni o ḓaḓaho 
nga vhukhakhi haṋu, zwi nga itea ni si shanduke. Ni humbule uri 
Mudzimu vha shuma nga kha lutendo. Nahone lutendo vhukuma 

lu ita uri ri dzhene vhuaweloni ha Mudzimu. (Vhalani Vhahevheru 
4)

Zwi tou nga hu na vhathu vhanzhi vha si na vhushaka havhuḓi 
na vhone vhaṋe. Vha tou vha vha sa ḓifuni nahone zwi a konadzea 
uri vha ḓivhenge vhone vhaṋe. Arali ni na thaidzo nga ha zwine na 
ḓipfisa zwone, ndi tama u ni humbudza uri ni nga kona u vhenga 
zwivhi zwine na ita, hone-ha ni songo fanywa na ḓivhenga inwi 
muṋe. Yesu o ni fela nga mulandu wa Lufuno lwawe luhulu kha 
inwi, nahone u ṱoḓa inwi ni tshi ṱanganedza tshifhiwa tshawe 
tshavhuḓi.

Bivhili i ri, “Sa zwine a humbulisa zwone mbiluni yawe, u 
zwenezwo” (Mirero 23:7).

Arali ni tshi ḓipfa luvhi nga ha inwi muṋe tshifhinga tshoṱhe, ni 
sa ḓitanganedzi nahone ni sa koni u zwi vhona uri ni o khetheaho 
hani, ni nga si wane mulalo wa Mudzimu na dakalo ḽawe, nahone 
kuhumbulele na nyito dzaṋu zwi ḓo ḓisumbedza. Hezwi zwoṱhe 
zwi ḓo vha zwi tshi itiswa ngauri zwavhuḓi-vhuḓi a no ngo kona 
u pfesesa mbiluni yaṋu ngoho ya maanḓa ine ya dovha ya kona 
u shandukisa vhutshilo, zwauri Mudzimu vha ni funa u fhirisa 
zwine na ṱalukanyisa zwone.

Mudzimu vha tama ni tshi vha na tshifhinga navho ḓuvha 
ḽiṅwe na ḽiṅwe. Hezwi ndi zwone zwine zwa ḓo ni shandukisa. 
Arali ni sa vhei Mudzimu phanḓa, ni vha ni tshi khou vha vhea 
kha vhuimo vhune vha sa ḓo kona u ni itela zwine vha tama u ita. 
Tshifhinga tshine na tshi fhedza na Mudzimu tshiphirini, ni tshi 
khou ralo u sumbedza Lufuno kha vho nahone ni tshi khou vha 
tendelavho u ni funa, ndi zwone zwine zwa ḓo ita uri ni khwaṱhe, 
ni vhe na tshivhindi nahone ni vhine.

Vhathu vhanzhi vha dzulela u ḓiimelela lune vha sala vha 

sa koni u ḓiṋea tshifhinga tsha u fhaṱa vhushaka havhuḓi na 
Mudzimu. Vha ḓo sokou zwi funa u fhaṱa vhushaka ha vhugweṋa 
na Mudzimu, hone a vha koni u ḓiilisa uri vha vhe na mikhwa 
yavhuḓi i no nga u vhala ipfi na u rabela. Arali ni na khaedu na izwi, 
rabelani ni humbele Mudzimu vha ni konise nḓowelo ya u fhedza 
tshifhinga navho ḓuvha ḽiṅwe na ḽiṅwe. Ndi a ni fulufhedzisa, a 
huna zwi fhirisaho izwi.

Lufuno lwa Mudzimu lu ḓo ni shandukisa. Zwenezwo musi ni 
tshi khou tshenzhema Lufuno lwa vho, na lu dzhiela nzhele misi 
yoṱhe, ni ḓo vhona zwine na tama zwi tshi shanduka. Ni ḓo tama 
u nga Yesu, ene a ni funaho. U ḓivha na u bveledza mvumbo ya 
Mudzimu matshiloni ashu zwi fanela u vha zwithu zwine zwa ḓa 
phanḓa. Paulo uri tshililelwa tshawe ndi ḓivha Khristo na maanḓa 
a u vuwa hawe vhafuni (Vhalani Vhafilipi 3:10). Ndi tama ni tshi 
ṱhogomela uri Paulo o ri u ḓo tou zwi ita tshililelwa.

Ndi tama u ni ṱuṱuwedza uri ni dzhiele nṱha vhushaka haṋu na 
Mudzimu. Ni nga vha tsinisa na Mudzimu zwi tshi ya nga hune na 
tama ngaho. Zwi tou bva kha uri no ḓi imisela u ḓiṋea tshifhinga 
tshi ngafhani kha u fhaṱa hovhu vhushaka. 

Bivhili i ri riṋe ri imela Mudzimu nahone vha isa thambo yavho 
kha ḽifhasi vha tshi shumisa riṋe. (Vhalani 2 Vhakorinta 5:20). 
Ndimana heyi misi yoṱhe i a nkwama ya ita uri ndi ḓilimuwe nga 
huswa uri ndi zwa vhuṱhogwa hani u tevhela u rangwa phanḓa nga 
Muya wa Mudzimu zwenezwo a tshi khou ḓi ralo u shuma ngomu 
hashu, a tshi khou ri shandukisa a tshi itela ndivho ya Mudzimu. 
Lufuno lwa Mudzimu lwo tevhutshelwa mbiluni dzashu nga 
Muya Mukhethwa (Vhalani Vharoma 5:5).

Lu ṱanganedzeni (Lufuno), ḓifhelwani ngalwo, ni tende lu tshi ni 
shandukisa.

THABELO YA U TSHIDZWA

Mudzimu vha a ni funa, nahone vha tama u vha na vhushaka 
ha tsinisa na inwi. arali ni saathu u ṱanganedza Yesu Kristo sa 
Mutshidzi, ni nga zwi ita zwino. Ni tou mu vulela mbilu yaṋu na 
rabela thabelo i tevhelaho…

“Khotsi, ndi a zwi ḓivha zwauri ndo tshinya phanḓa havho, 
ndi humbela uri vha nkhangwele. kha vha nṱanzwe ndi kune. ndi 
fulufhedzisa u fulufhela kha Yesu, Murwa wavho. ndi tenda uri 
O mpfela-O hwala zwivhi zwanga musi a tshi fa tshifhambanoni. 
Ndi tenda uri o vuswa vhafuni. ndi kumedza vhutshilo hanga kha 
Yesu zwino.

Ndi a livhuwa khotsi anga, tshifhiwa tsha khangwelo na 
vhutshilo vhu sa fheli. Ndi humbela uri vha nthuse ndi kone u vha 
tshilela. Nga dzina ḽa Yesu, Amen.”

Sa zwe na rabela zwi tshi bva mbiluni yaṋu, Mudzimu vho ni 
ṱanganedza, vho ni ṱanzwa vha ni vhofholola kha mbofho dza lufu 
lwa muya. Ḓifheni tshifhinga ni vhale na u guda hedzi ndimana 
ni humbele Mudzimu vha ambe na inwi musi ni tshi khou ralo u 
tshimbila navho kha holwu lwendo lwa vhutshilo vhuswa.

Yohane 3:16	 1 Vhakorinta 15:3-4
Vhaefesa 1:4	 Vhaefesa 2:8-9
1 Yohane 1:9	 1 Yohane 4:14-15
1 Yohane 5:1	 1 Yohane 5:12-13

Rabelani ni humbele Mudzimu vha ni thuse u wana kereke 
yavhuḓi i tendaho kha Bivhili uri ni kone u ṱuṱuwedzea u aluwa kha 
vhushaka haṋu na Kristo. Mudzimu vha na inwi misi yoṱhe. Vha 
ḓo ni dededza nga ḓuvha-nga-ḓuvha vha dovha vha ni sumbedza 
uri ni nga tshila hani vhutshilo ho pfumaho he vha ni tetshela hone.

NGA HA MUṄWALI

Vho-Joyce Meyer ndi muṅwe wa vhadededzi kha ḽifhasi vhane 
vha khou bva phanḓa kha sia ḽa u funza Bivhili nga nḓila ya nyito, 
ine ya kona u tevhedzea. Muṅwali-murengisi o bvaho phanḓa kha 
“New York Times”, bugu dzavho dzo no thusa dzimiḽioni dza 
vhathu u vha na fulufhelo na mbuyedzedzo nga kha Yesu Khristo. 
Vha shumisa Joyce Meyer Ministries, u funza ṱhohwana vho livha 
kha muhumbulo, mulomo, vhuḓipfi na kuhumbulele.

Ndi nḓila yavho ya u fhirisa mulaedza ine ya ita uri a kone u 
ṱalutshedza nga nḓila ya nyito a tshi ṱalusa nga ha tshenzhemo 
dzawe uri na vhaṅwe vha kone u shumisa-vho zwe a guda 
vhutshiloni. Vho Joyce vho no ṅwala bugu dzi no hovhelela 100, 
dzo no ṱalutshedzelwaho kha nyambo 100. Nga ṅwaha vha amba 
kha dzikhonferense dza hayani na dza nnḓa dzi no swika dauzeni, 
vha tshi funza vhathu uri vha ḓifhelwe nga vhutshilo havho ha 
ḓuvha nga ḓuvha. Kha miṅwaha ya 30 yo fhelaho, khonferensi 
yavho ya vhafumakadzi ya ṅwaha nga ṅwaha, yo zwi kona u 
kunga vhafumakadzi vha paḓaho 200,000 u bva kha ḽifhasi ḽothe. 
U kwamea hune Vho-Joyce vha vha naho, ha u thusa vhathu vho 
vhaisalaho mbiluni  dzavho, ndi zwone zwo itaho mutheo wa bono 
ḽa tshiimiswa tshavho tshi no pfi ‘Hand of Hope’, tshanḓa tsha 
fulufhelo, une wa vha wone tshanḓa kha tshiimiswa tshavho tshi 
no pfi Joyce Meyer Ministries, une wa thusa mishumo yavho ya 
u ya mashangoni a ḽifhasi, ro katela na ḓorobo yavho ya hayani 
St Louis.

